
Sjávarútvegsráðuneytið
V/umsóknar sveitarfélags um úthlutun byggðakvóta

Skúlagötu 4

150 Reykjavík

Efni: Umsókn Skeggjastaðahrepps um úthlutun byggðakvóta, sbr. 1. töluliður í tilkynningu til sveitarstjórna um úthlutun byggðakvóta.
1. Byggðarlagið

Skeggjastaðahreppur tekur til landsvæðisins inn af Bakkaflóa, og er því landfræðilega staðsett milli Sandvíkurheiðar að sunnan og Langaness að norðan. Sveitarfélagið er því staðsett milli Vopnafjarðarhrepps og Þórshafnarhrepps á norð-austur horni landsins. Þann 1. desember 2003 voru 133 einstaklingar búsettir í sveitarfélaginu, sbr. fylgiskjal nr. 1.
Stoðir byggðar í sveitarfélaginu hafa verið tvær, þ.e. byggð á lögbýlum í sveitum í innfjörðum Bakkaflóa og byggð í þéttbýliskjarna syðst við Bakkaflóa, sem jafnan er kallaður Bakkafjörður.

Í lögbýlum í innfjörðum Bakkaflóa var þó nokkur landbúnaður stundaður og þegar mest lét var búið á um 30 lögbýlum. Landbúnaður hefur dregist verulega saman og er einungis búið á nokkrum bæjum í dag. 
Þorpið Bakkafjörður er staðsett við þjóðveg 85, Norðausturveg, 35 km frá Vopnafirði, á milli Vopnafjarðar og Þórshafnar við Bakkaflóa. Þorpið við Bakkafjörð er í dag grundvallarstoð fyrir byggð í Skeggjastaðahreppi. 

Af 133 íbúum í sveitarfélaginu 1. desember 2003 bjuggu 106 í Bakkafirði og 27 í dreifbýli í Skeggjastaðahreppi. Íbúar í nánasta dreifbýli við Bakkafjörð sækja þó vinnu í verulegum mæli í þéttbýlið.  
Staða byggðarlagsins með tilliti til samgangna má lýsa með þeim hætti að nokkuð veðrasamir heiðavegir séu hvoru tveggja til norðurs, til Þórshafnar, og til suðurs, til Vopnafjarðar. Möguleikar Bakkfirðinga til að sækja vinnu með reglulegum hætti í nágrannabyggðarlögin eru mjög erfiðir.

Kynjasamsetning í sveitarfélaginu er með þeim hætti að af 133 íbúum 1. desember 2003 voru 80 karlar og 53 konur. 

Aldurssamsetning íbúa í sveitarfélaginu var með þeim hætti þann 1. desember 2003 31 einstaklingur 20 ára og yngri, 87 á aldrinu 21-70 ára og 15 eldri en 70 ára.
Bera framangreindar tölur skýrlega merki um áhrif byggðarröskunar í Skeggjastaðahreppi. 

2. Samdráttur í sjávarútvegi

Aflaheimildir báta með Bakkafjarðarhöfn sem heimahöfn hafa dregist saman. Þetta kemur m.a. fram í kvótaúthlutun vegna fiskveiðiársins 2004/2005. 
Samdráttur á aflheimildum vegna sölu á aflamarkshlutdeild eða bátum.

Sá einstaki atburður sem ræður mestu um samdráttinn í aflaheimildum á Bakkafirði var salan á Fiskiðjunni Bjarg ehf. Samningurinn var gerður fyrir um misseri og fór afhending fram við upphaf kvótaársins 2004/2005. Heimili Fiskiðjunnar Bjarg ehf. er nú skráð í Húsavík, sbr. fylgiskjal nr. 2.
Fiskiðjan Bjarg ehf. var útgerð bátanna Sjafnar NS og Doddu NS. Félagið var keypt af GPG hf. á Húsavík. Heimahöfn Doddu NS hefur verið flutt en Sjöfn NS er ennþá skráð með heimahöfn á Bakkafirði, þrátt fyrir að öll tengsl við Bakkafjörð séu rofin.
· Úthlutun krókaaflamarks til Doddu NS á fiskveiðiárinu 2003/2004 var 138.779 þorskígildiskg, sbr. upplýsingar á heimasíðu Fiskistofu.
· Úthlutun aflamarks til Sjafnar NS á fiskveiðiárinu 2003/2004 var 256.779 þorskígildiskg, sbr. upplýsingar á heimasíðu Fiskistofu.
Til viðbótar við söluna á Fiskiðjunni Bjargi ehf., var hluti krókaaflamarks- eða aflamarkshlutdeildar báta seldur úr byggðarlaginu á fiskveiðiárinu 2003/2004.

Í þorski 0,0027887 sem nemur 4.640 þorskígildiskg á fiskveiðiárinu 2004/2005 af bátnum Hjördís NS, sbr. fylgiskjal nr. 3.
Í þorski 0,0027887 sem nemur 4.000 þorskígildiskg á fiskveiðiárinu 2004/2005 af bátnum Digranesi NS, sbr. fylgiskjal nr. 3.

Samtals sala á aflmarkshlutdeild/krókaaflamarkshlutdeild frá Bakkafirði, miðað við úthlutun fiskveiðiársins 2003/2004 er því 404.198 þorskígildiskg. 
Á fiskveiðiárinu 2003/2004 var engin aflmarkshlutdeild/krókaaflamarkshlutdeild keypt til báta á Bakkafirði. Hins vegar voru keyptar s.k. bætur á bátinn Digranes NS, 8.400 þorsksígildiskg, sem er varanlegt aflamark.
Samdráttur í sjávarútvegi á Bakkafirði kemur ekki fram að fullu ef einungis er litið á tölur um úthlutun aflmarks á báta með skráða heimahöfn á Bakkafirði. Nauðsynlegt er að horfa til fleiri þátta. Verður hér á eftir gerð nánari grein fyrir því.
Skráning báta í heimahöfn gefur ekki raunverulega mynd af útgerð á Bakkafirði.
Samdráttur í sjávarútvegi á Bakkafirði kemur ekki fram að öllu leyti ef einugis er litið til aflamarksúthlutunar vegna kvótaársins 2004/2005. Í úthlutuninni, frá 7. júlí 2004, kemur fram að bátar með heimahöfn á Bakkafirði fái í sinn hlut 927.745 þorskígildiskg, þar af 799.786 kg þorks. Nauðsynlegt er að gera grein fyrir raunverulegum atvikum til þess að upplýsingar um samdrátt í sjávarútvegi á Bakkafirði liggi skýrar fyrir. Verða þessar upplýsingar studdar gögnum eins og mögulegt er. 
Sjöfn NS var seld með Fiskiðjunni Bjargi ehf. til GPG hf. á Húsavík. Báturinn er ennþá skráður með heimahöfn á Bakkafirði en líklegt er að báturinn verði skráður á Húsavík á næstunni. Þá hefur báturinn enga tengingu við útgerð eða fiskvinnslu á Bakkafirði.
Á kvótaárinu 2004/2005 var úthlutað á Sjöfn samtals 245.306 þorskígildiskg, sbr. fylgiskjal nr. 4. Umræddar aflaheimildir eru í raun farnar úr byggðarlaginu. Ekki hefur verið hægt að afla kaupsamnings vegna útgerðar bátsins til að stuðnings þessu en vísað er til þess að heimili útgerðar Sjafnar, Fiskiðjunnar Bjargs ehf., hefur verið flutt til Húsavíkur.
Útgerð Önnu NS hefur lítil tengsl við Bakkafjörð.  Á kvótaárinu 2004/2005 var úthlutað á Önnu samtals 42.232 þorskígildiskg, sbr. fylgiskjal nr. 5. Báturinn landaði eingöngu á Ólafsfirði s.l. fiskveiðiár og hefur nánast engum botfiskafla landað á Bakkafirði s.l. ár, þrátt fyrir skráningu heimahafnar á Bakkafirði, sbr. fylgiskjöl nr. 6.
Útgerð Guðrúnar NS hefur lítil tengsl við Bakkafjörð.  Á kvótaárinu 2004/2005 var úthlutað á Guðrúnu samtals 135.581 þorskígildiskg, sbr. fylgiskjal nr. 7. Báturinn hefur aldrei landað á Bakkafirði s.l. tvö ár a.m.k., þrátt fyrir skráningu heimahafnar á Bakkafirði, sbr. fylgiskjöl nr. 8.

Aflamark báta sem hafa lítil eða engin tengsl við Bakkafjörð en höfðu Bakkafjarðarhöfn skráða sem heimahöfn er 423.119 þorskígildiskg á fiskveiðiárinu 2004/2005.
Útgerð á Bakkafirði leigir aflaheimildir í verulegu mæli frá sér í samræmi við heimildir laga þar til.
Eftirtaldir bátar hafa leigt frá sér allt að 50% aflamarks á sl. fiskveiðiárum, sbr. gögn vegna liðins fiskveiðiárs: 
Gullbrandur NS,  sbr. fylgiskjöl nr. 9. Úthlutun þeirra fiskveiðiárinu 2004/2005 er 77.029 þorskígildiskg, sbr. fylgiskjal nr. 10. Á sl. fiskveiðiári voru 40.780 þorskígildiskg leigð frá bátnum. 

Hjördís NS, sbr. fylgiskjöl nr. 9. Úthlutun þeirra fiskveiðiárinu 2004/2005 er 68.516 þorskígildiskg, sbr. fylgiskjal nr. 11. Á sl. fiskveiðiári voru 37.166 þorskígildiskg leigð frá bátnum. 

Hróðgeir Hvíti NS, sbr. fylgiskjöl nr. 9. Úthlutun þeirra fiskveiðiárinu 2004/2005 er 29.685 þorskígildiskg, sbr. fylgiskjal nr. 12. Á sl. fiskveiðiári voru 14.212 þorskígildiskg leigð frá bátnum. 

Kastró NS, sbr. fylgiskjöl nr. 9. Úthlutun þeirra fiskveiðiárinu 2004/2005 er 36.553 þorskígildiskg, sbr. fylgiskjal nr. 13. Á sl. fiskveiðiári voru 10.202 þorskígildiskg leigð frá bátnum. 

Auk þess leigðu aðrir bátar frá sér samtals 17.587 þorskígildiskg á fiskveiðiárinu 2004/2005.  (Díana NS, Eva NS, Gná NS og Halldór NS)   

Heildarleiga á aflamarki frá Bakkafirði er mun meiri. Leiga á aflamarki báta sem fjallað var um í kaflanum hér á undan, þ.e. báta sem hafa lítil eða engin tengsl við Bakkafjörð, er ekki inn í þessum tölum – þ.e. leiga frá bátunum Sjöfn NS, Önnu NS og Guðrúnu NS. Þá er heldur ekki fjallað um leigu Doddu NS á aflamarki sl. fiskveiðiár en báturinn hefur nú verið seldur og fluttur með heimahöfn annað. 
Samtals leiga frá Bakkafirði á fiskveiðiárinu 2003/2004, vegna báta sem hafa nokkur tengsl við Bakkafjörð á fiskveiðiárinu 2004/2005, var því 119.947 þorskígildiskg. 

Á sl. fiskveiðiári voru aflaheimildir leigðar til Bakkafjarðar í óverulegum mæli miðað við það sem leigt frá byggðarlaginu. Digranesið NS leigði til sín 8.038 þorskígildiskg, sbr. fylgiskjal nr 14. (Á það skal bent að Síldey NS leigði til sín 5.000 þorskígildiskg en skipið var ekki með skráða heimahöfn á Bakkafirði á fiskveiðiárinu 2003/2004.)
Samdráttur á aflaheimildum sem komu til nýtingar á Bakkafirði, vegna leigu, á sl. fiskveiðiári voru því samtals 111.909 þorskígildiskg, ef horft er til báta sem hafa nokkur tengsl við Bakkafjörð. Miðað við langa sögu á leigu kvóta frá Bakkafirði eru allar líkur á því að aflamark verði leigt frá Bakkafirði í svipuðu mæli á fiskveiðiárinu 2004/2005.
Kerfisbreytingar fela samdrátt aflamarks á Bakkafirði.

Á fiskveiði árinu 2004/2005 var krókaaflamarkshlutdeild í fyrsta skipti úthlutað á Sigríði NS sem áður hafði verið í dagakerfi. Báturinn fékk úthlutað 18.592 þorskígildiskg en á fyrri fiskveiðiárum hafði báturinn landað a.m.k. jafnmiklum afla í dagakerfinu. Nauðsynlegt er að tekið sé tillit til þessarar breytingar þegar horft er til breytinga á úthlutuðu aflamarki báta með heimahöfn á Bakkafirði milli fiskveiðiáranna 2003/2004 og 2004/2005.
Heildarúthlutun á fiskveiðiárinu 2004/2005. Raunveruleg staða.

Heildarúthlutun aflaheimilda á báta með heimahöfn á Bakkafirði á fiskveiðiárinu 2004/2005 var 927.745 þorskígildiskg. Í ljósi framangreindrar umfjöllunar er hægt að draga 535.028 þorskígildiskg frá þeirri tölu til þess að sjá það aflamark sem hefur raunveruleg áhrif í byggðarlaginu. Er þar vísað til umfjöllunar um aflaheimildir báta sem hafa lítil eða engin tengsl við Bakkafjörð þrátt fyrir skráningu heimahafnar og umfang aflaheimilda sem tíðkast hefur að leigja frá byggðarlaginu. Mismunurinn samkvæmt framansögðu er 392.717 þorskígildiskg. 

Í ljósi alls framangreinds verður að telja að aflaheimildir sem munu hafa raunveruleg áhrif á atvinnulíf í Bakkafirði á fiskveiðiárinu 2004/2005 nemi einungis um 400.000 þorskígildiskg.
Samdráttur aflaheimilda fyrir fiskveiðiárið 2003/2004.

Hér að framan hefur verið gerð grein fyrir þróun aflaheimilda á Bakkafirði á fiskveiðiárinu 2003/2004 og þar með hvernig staðan er í upphafi fiskveiðiársins 2004/2005. Nauðsynlegt er að gera grein fyrir helstu skerðingum á aflaheimildum í byggðarlaginun á s.l. árum.
Á árinu 2000 var Þórkatla NS, Skrnr. 6641, seld frá Bakkafirði. Úthlutun vegna fiskveiðiársins 2000/2001 nam 32.725 kg í þorskaflahámarki. Heildarþorskígildisstuðull vegna bátsins er mun hærri eftir núverandi aflamamarksúthlutun.

Á árinu 2001 var Stapavík NS, skrnr. 7052, seld frá Bakkafiriði. Úthlutun vegna fiskveiðiársins 2001/2002 nam 46.238 þorskígildiskg.
Þá hafa átt sér stað sölur á aflamarkshlutdeild frá bátum með heimahöfn á Bakkafirði á sl. árum umfram það sem keypt hefur verið. 
Samdráttur í veiðum

Í ljósi umfjöllunar hér að framan þykir sýnt að störfum sem eru beinlínis tengd veiðum á botnfisktegundum hefur fækkað um 10-15 á s.l. 5 árum. 
Gildi þeirrar fækkunar verður að skoða með hliðsjón af því að verðmæti starfa í veiðum eru mikil og meiri en flestra annarra starfa, s.s. fiskvinnslustarfa, starfa í landbúnaði o.s.frv.

Samdráttur í vinnslu

Vinnsla afla frá bátum með skráða heimahöfn á Bakkafirði.

Samdráttur í sjávarútvegi á Bakkafirði hefur einnig orðið í vinnslu. Ljóst er að minnkandi aflaheimildir báta með skráða heimahöfn á Bakkafirði og þeirrar þróunar sem orðið hefur í því að útgerðir hafa misst tengsl við Bakkafjörð, þrátt fyrir áframhaldandi skráningar báta á Bakkafirði, hefur leitt til samdráttar í vinnslu.
Talnaefni um ráðstöfun landaðs afla af Íslandsmiðum til heimahafnar, sem birtist í Útvegi á vegum Fiskifélags Íslands og nú í Sjávarútvegi á vegum Hagstofu Íslands sína þessa þróun, sbr. fylgiskjal nr. 15. 
Á árinu 1999 var heildarafli botnfisks- og flatfiskategunda heimabáta á Bakkafirði 1.416 tonn. Vinnsla afla í heimahöfn á Bakkafirði var 1.160 tonn. 

Á árinu 2003 var heildarafli botnfisks- og flatfiskstegunda heimabáta á Bakkafirði 932 tonn. Vinnsla afla í heimahöfn á Bakkafirði var 528 tonn. 

Samdráttur á heildarafla báta á Bakkafirði milli áranna 1999 og 2003 nemur um 34%.

Samdráttur á vinnslu afla frá heimabátum milli áranna 1999 og 2003 nemur um 54%.
Þá er ljóst miðað við útlitið á fiskveiðiárinu 2004/2005 að aflaheimildir sem raunveruleg áhrif munu hafa í byggðarlaginu hafa skerst verulega. Því mun enn minni afli berast frá bátum með skráða heimahöfn á Bakkafirði og þ.a.l. mun vinnsla heimafla á Bakkafirði minnka enn frekar. 
Vinnsla aðkeypts afla

Viðbrögð fiskverkanda á Bakkafirði vegna samdráttar landaðs afla á Bakkafirði hafa verið þau að fiskur hefur verið keyptur að til vinnslu. Þróun fiskverkunar á Bakkafirði í tonnum á síðustu árum kemur fram á meðfylgjandi töflu, sbr. fylgiskjal nr. 16. Jafnframt eru tölur vegna ársins 2004 settar fram úr bráðabirgðatölum frá Hagstofu Íslands, sbr. fylgiskjal nr. 17 og gögnum frá fiskvinnslunni Gunnólfi ehf. júlí-september, sbr. fylgiskjöl nr. 18.

Ljóst er að verulegur samdráttur hefur orðið á fiskvinnslu á Bakkafirði þrátt fyrir að afli hefur verið keyptur að til vinnslu. Skýrist þetta m.a. af að mögleikar fiskverkenda til að kaupa afla og flytja til vinnslu á Bakkafirði eru verulegum annmörkum háðir.

Fiskverkendur hafa dregið verulega úr kaupum á afla frá því sem var 1999-2001 og skýrist það af miklum kostnaði við kaup á afla, sbr. heildarvinnslu á árunuum 2002 og 2003.. Framboð á afla til kaups er ekki mikið í nágrannabyggðarlögum Bakkafjarðar. Aðkeyptan afla þarf að flytja um langan veg, hvort sem um er að ræða afla úr næstu nágrannabyggðarlögum eða öðrum byggðarlögum á Austur- og Norðurlandi. Flutningskostnaður hamlar að hægt sé að kaupa afla að til vinnslu á Bakkafirði og því er byggðarlagið verulega háð vinnslu á afla heimabáta. 
Á árunum 2002 og 2003 var aðkeyptur afli í vinnslu á Bakkafirði 948 og 1032 tonn. 

Vinnsla á aðkeyptum afla hefur dregist verulega saman á árinu 2004 og í raun fiskvinnsla á Bakkafirði í heild.
Samkvæmt upplýsingum frá Hagstofu Íslands hefur orðið verulegur samdráttur á fiskvinnslu fyrstu sex mánuði ársins 2004 frá því sem var á sama tíma árið 2003. 

Heildar fiskverkun á fyrstu 6 mánuðum ársins 2003 á Bakkafirði var 965 tonn. Heildar fiskverkun á fyrstu 6 mánuðum ársins 2004 á Bakkafirði var 668 tonn. Samdráttur á fiskvinnslu á einungis eins árs tímabili nemur því um 31 %. Samdrátturinn kemur í kjölfar stöðugs samdráttár á fiskvinnslu allt frá árinu 2000. 

Um hlutfall afla heimabáta á Bakkafirði í fiskvinnslu er vísað til töflu frá Hagstofu Íslands, sbr. fylgiskjal nr. 19, sem sýna vinnslu afla frá heimabátum fyrstu 6 mánuði ársins 2003 og 2004. Á fyrstu 6 mánuðum ársins 2003 var þorskafli báta á Bakkafirði 543 tonn en á Bakkafirði voru verkuð 338 tonn. Á fyrstu 6 mánuðum ársins 2004 var þorskafli báta á Bakkafirði 424 tonn en á Bakkafirði voru verkuð 352 tonn. 

Ljóst er að afli heimbáta á Bakkafirði verður sífellt mikilvægari stoð í fiskvinnslu á Bakkafirði, þrátt fyrir að afli heimabáta dragist sífellt saman. 

Nýjustu upplýsingar frá fiskverkendum á Bakkafirði sýna að ástandið í málefnum fiskvinnslu stefnir til ennþá verri vegar, sbr. fylgiskjöl nr. 18. Vinnsla afla hjá Gunnólfi í júlí, ágúst og september 2004 var samtals um 138 tonn en 322 tonn á sama tíma árið 2003.  Þá var enginn afli unninn á sama tímabili hjá Halldórs fiskvinnslu ehf. Heildarfiskverkun á fyrstu 9 mánuðum ársins 2004 er því einungis um 806 tonn en á árinu 2003 var vinnslan a.m.k. 1297 tonn. (ekki liggja fyrir upplýsingar um verkun hjá Gullbrandi ehf. og Halldórs fiskvinnlu ehf. á tímabilinu júlí-september 2003).
Stöðugur samdráttur hefur verið á fiskvinnslu á Bakkafirði frá árinu 2000 og lítur út fyrir að árið 2004 feli í sér enn frekari samdrátt miðaði við fyrri ár.

Vegna staðsetningar Bakkfjarðar er rekstrargrundvöllur fiskvinnslna til að kaupa afla að til vinnslu á Bakkafirði mjög óviss. Möguleikar til slíkrar vinnslu hafa farið þverrandi, sbr. upplýsingar um unninn heildarafla á Bakkafirði hér að framan. Það sem af er ársins 2004 hefur mjög lítill grundvöllur verið til slíkrar vinnslu, sbr. umfjöllun hér að framan.
Fiskvinnsla á Bakkafirði er afar háð vinnslu á afla báta með heimahöfn á Bakkafirði sem jafnframt landa þar. Samdráttur í veiðum á Bakkafirði hefur því rýrt þann trygga rekstrargrundvöll sem fiskverkun á Bakkafirði byggði á. 
3. Mikilvægi veiða og vinnslu á botnfiski.

Almennt.

Veiðar og vinnsla á botnfiski er undirstaða byggðar í Skeggjastaðahreppi. Grundvöllur vinnumarkaðar í byggðarlaginu eru þorskveiðar á bátum í Bakkafirði og fiskvinnslu. Í dag eru skráðir 17 bátar/skip á Bakkafirði, sbr. fylgiskjal nr. 20, en bátarnir hafa mismikil tengsl við Bakkafjörð eins og lýst var hér að framan. Aðalfiskvinnsla á Bakkafirði er Gunnólfur ehf. Jafnframt eru tvær smærri fiskverkanir á Bakkafirði, Halldórs fiskvinnsla ehf. og Gullbrandur ehf..
Fiskvinnsla á Bakkafirði er nánast eingöngu bundin við þorsk. Vinnsla á öðrum botnfisktegundum er hverfandi lítil, sbr. fylgiskjal nr. 16. Engin vinnsla á uppsjávarfiski fer fram á Bakkafirði. Engin vinnsla á rækju er á Bakkafirði. Grásleppuhrogn eru unnin að litlu leyti á Bakkafirði, þ.e. söltun, þann stutta tíma sem Gráslepputímabil stendur yfir. 

Upplýsingum og gögnum um mikilvægi veiða og vinnslu á botnfiski hefur ekki verið safnað saman með sérstökum hætti áður. Hins vegar hefur upplýsinga verið aflað vegna þessarar umsóknar. Það þykir sýnt að á komandi misserum er nauðsynlegt að unnin verði fyrir Skeggjastaðahrepp ítarleg og nákvæm úttekt á stöðu atvinnulífs og byggðaþróunar, til þess að sem námkvæmust gögn liggi fyrir um vandamál byggðarlagsins.
Störf

Í kaflanum um byggðarlagið kom fram að 87 einstaklingar búa í Skeggjastaðahrepi á aldrinum 21-70. Sú tala gefur vísbendingu um stærð vinnumarkaðar í byggðarlaginu, þótt augljóslega starfa ekki allir á þessu aldursbili úti á vinnumarkaði, s.s. vegna starfa á heimili, lasleika o.s.frv.
Fjöldi starfa í veiðum á Bakkafirði er um 15-20, sbr. fjölda báta. 
Fjöldi starfa í fiskvinnslu á Bakkafirði er um, 26-33.
20-25 störf hjá Gunnólfi.
4-5 störf hjá Halldórs Fiskvinnsla.
2-3 störf hjá Gullbrandi.
2 störf í þrjá mánuði hjá Hraungerði ehf. við vinnslu grásleppuhrogna

Störf í öðrum greinum í Skeggjastaðahreppi eru um:


Landbúnaður 

Gunnólfsvíkurfjall 

Verslun og þjónusta, þ.m.t. opinber

Niðustöður þessa eru þær að 50-60 % starfa á Bakkafirði eru í beinum tengslum við veiðar og vinnslu á botnfiskafla, þ.e. í raun þorsks. Þá er ljóst að um 20 % annarra starfa eru í óbeinum tengslum við veiðar og vinnslu á botnfiskafla. 
Atvinnuleysi – dulið atvinnuleysi

Ótryggt atvinnuástand í Skeggjastaðahreppi endurspeglar að nokkru leyti þróun í skráningu atvinnulausra. Á árinu 2000 var fjöldi skráðra atvinnuleysisdaga 98 yfir allt árið. Á árinu 2001, 564. Á árinu 2002, 1031. Á árinu 2003, 1111. Fyrstu 8 mánuði ársins 2004 er skráð atvinnuleysi þegar orðið 616 dagar. Meðalfjöldi atvinnuleysisdaga í mánuði síðustu misseri eru um 80 dagar, sem samsvarar 3-4 atvinnulausum einstaklingum á ársgrundvelli. Á vinnumarkaði sem einungis telur um 60-70 störf er atvinnuleysishlutfall því mjög hátt. Sjá gögn um atvinnuleysi, sbr. fylgiskjal nr. 21.
Þá bendir margt til að dulið atvinnuleysi sé verulegt í Skeggjastaðahreppi. Störf í fiskvinnslu eru hlutastörf hjá fjölmörgum sem annars starfa í landbúnaði, inni á heimilum, eða annars staðar. Einstaklingar í þeirri stöðu eiga oft og tíðum ekki rétt á atvinnuleysisbótum eða einfaldlega láta hjá liggja að skrá sig á atvinnuleysisskrá. Loks er á það bent að þar sem langvarandi lægð hefur verið í atvinnulífi hafa margir einstaklingar hætt að sækja út á atvinnumarkað. Vísbending um þetta er m.a. að ásókn í pláss á leiksskóla Skeggjastaðahrepps er mjög lítil, vegna lítillar atvinnuþátttöku kvenna sem eru mæður barna á leikskólaaldri. Sveitarstjórn Skeggjastaðahrepps stendur frammi fyrir mögulegri ákvöðun um að loka leikskóla hreppsins á næstu mánuðum.
Áhrif veiða og vinnslu botnfisks fyrir byggðarlagið.

Við skoðun á áhrifum veiða og vinnslu á fjölskyldur í byggðarlaginu kemur í ljós að um 75% fjölskyldna á Bakkafirði byggir afkomu sína með beinum hætti á veiðum eða vinnslu á botnfiski, með þeim hætti að önnur eða báðar fyrirvinnur starfa á því sviði. Við skoðun á aflaskýrslum og vinnsluskýrslum er ljóst að vinnsla á þorski er nánast eina fiskvinnslan.
Byggð í Bakkafirði er algjörlega háð veiðum og vinnslu á þorski.
Störf í fiskvinnslu sem ekki hefur nægan aðgang til vinnslu afurða eru afar óörugg. Með minnkandi veiðum hafa störf í fiskvinnslu því orðið óöruggari og þar með hefur óvissa um grundvöll búsetu á Bakkafirði aukist. Verði áframhaldandi samdráttur í veiðum á botnfiski á Bakkafirði er hætta á að þróun byggðarröskunar gæti hraðast til muna.

Vaxandi mikilvægi veiða og vinnslu botnfisks fyrir byggðarlagið.

Á undanförnum árum hefur mikilvægi veiða og vinnslu botnfisktegunda farið sífellt vaxandi. Skýringar þess eru m.a.:

· Samdráttur í landbúnaði, á árunum milli 1960-1970 var búskapur stundaður á um 30 býlum í Skeggjastaðahrepp. Nú búa 27 einstaklingar í Skeggjastaðahreppi utan þéttbýlisins á Bakkafirði. Þeir hafa atvinnu sína að miklu leyti af öðru en landbúnaði og er nú fjárbúskapur, þar sem fjáreign er yfir 100 vetrarfóðraðar kindur, einungis stundaður á 3 býlum.

· Samdráttur í þjónustu, á s.l. árum hefur störfum í þjónustu fækkað. Verslun á staðnum hefur verið lokað, bankar og opinber þjónustufyrirtæki hafa dregið saman starfsemi sína eða lagt hana niður.

· Breytingar á búsetu starfsmanna á Gunnólfsvíkurfjalli. Starfsmenn á Gunnólfsvíkurfjalli hafa kosið í síauknum mæli að búa annars staðar en í Skeggjastaðahreppi.
4. Vandi byggðarlagsins

Vandi Skeggjastaðahrepps kemur í megin dráttum fram í umfjöllun hér að framan. Þróun atvinnlífs í heild hefur leitt til sífellt einhæfara atvinnulífs sem byggir í grundvallaratriðum á veiðum og vinnslu þorsks. Til viðbótar því að atvinnulífið verður sífellt háðara veiðum og vinnslu þorsks, þá hafa veiðar á Bakkafirði dregist verulega saman á sl. fimm árum og verulegur samdráttur hefur orðiið í fiskvinnslu. Fjárhagslegar forsendur hafa ekki verið fyrir hendi til umfangsmikils flutnings afla að Bakkafirði til vinnslu og skýrist það m.a. af miklum flutningskostnaði.
Störfum hefur fækkað og verðmiklum störfum í veiðum hefur fækkað mest. 

Atvinnulíf er grundvöllur byggðar á hverju svæði. Vegna fækkunar starfa hefur orðið umtalsverð fólksfækkun á s.l. árum. Frá árinu 2000 hefur íbúum fækkað úr 156 í 133, sbr. fylgiskjal nr. 22. Vegna þess hve mikill hluti fjölskyldna í Skeggjastaðahreppi byggir afkomu sína með beinum hætti veiðum og vinnslu botnfiskstegunda er ljóst staða byggðar á Bakkafirði er afar viðkvæm. 
Á síðasta ári var Fiskiðjan Bjarg ehf. seld til félaga á Húsavík, en aflaheimildir báta félagsins voru rétt tæp 400 tonn, þ.e um 35% af heildaraflaheimildum báta á Bakkafirði fiskveiðiárið 2003/2004. Ljóst þykir að bátar félagsins muni ekki landa á Bakkafirði á yfirstandandi fiskveiðiári, þótt annar báturinn, Sjöfn NS, sé ennþá skráður með heimahöfn á Bakkafirði. Fleiri bátar hafa lítil eða engin tengsl við Bakkafjörð þótt þeir hafi skráða heimahöfn þar. Þá hafa bátar með heimahöfn leigt frá sér um 110 tonn á kvóta, sbr. fiskveiðiárið 2003/2004. Með hliðsjón af atvikum á Bakkafirði þá mun aflamark báta með heimahöfn skráða þar og hafa mun raunveruleg áhrif í byggðarlaginu einungis vera um 400 tonn þrátt fyrir að heildarúthlutun hafi verið um 900 tonn á fiskveiðiárinu 2004-2005.
Minnkandi aflamark og sífellt minni löndun á afla í Bakkafirði hefur jafnframt þau áhrif að samkeppnisstaða Bakkafjarðarhafnar versnar sífellt. Nú þegar eru hafnargjöld með því hærra sem gerist á Íslandi, sbr. gjaldskrá Bakkafjarðarhafnar. Frekari samdráttur á aflaheimildum mun leiða til þess að nauðsyn mun krefjast ennþá frekari hækkunar og þ.a.l. mun samkeppnisstaða hafnarinnar versna enn frekar. Slíkt ástand gæti þýtt að löndun í Bakkafjarðarhöfn gæti nánast lagst af.

Vanda byggðarinnar má jafnframt lýsta með vísan til sífellt skertari þjónustu og verslunar. Líkur er á því að leikskólanum verði lokað vegna minnkandi atvinnumöguleika og þar með atvinnuþátttöku kvenna. Muni íbúafjöldi halda áfram að minnka mun ekki verði unnt fyrir einkaaðila að reka þjónustu, s.s. nauðsynjaverslun, banka o.fl. Þá mun fækkun íbúa leiða til þess að opinberir aðilar endurskoði þá þjónustu sem þeir veita í dag. 

Samdráttur í sjávarútvegi, enn frekari íbúafækkun í kjölfarið, ásamt meðfylgjandi minnkun þjónstu, fækkar störfum á Bakkafirði enn frekar og sú keðjuverkun getur leitt til þess að grundvelli afkomu meirihluta allra fjölskyldna í byggðarlaginu hverfi á 1-2 árum. 
Staða byggðar í Skeggjastaðahreppi er víðkvæm, eins og líst hefur verið. Minnkun aflaheimilda á Bakkafirði frá síðasta fiskveiði ári er gríðarleg og nemur um 35%. Áhrif þessa hruns eru að koma í ljós nú í upphafi fiskveiðiársins 2004-2005 og ef ekki verður gripið til aðgerða er hætta á umfangsmiklum brottflutningi úr byggðrlaginu. 

Fyrri aðgerðir stjórnvalda

Í umsókn þessari er rétt að vekja athygli á því að fyrri aðgerðir stjórnvalda til styrkingu byggðar hafa að nokkru leyti nýst illa. Byggðakvóti, sem úthlutað var til fimm ára á árinu 1998, og úthlutað var á Bakkfjörð var lítill vegna óheppilegra viðmiðunarára. Fiskveiðiárin 1995-1996 og 1996-1997 voru afar léleg þorskveiðiár fyrir báta á Bakkafiði, sbr. fylgiskjal nr. 23. 
Í tengslum við umfjöllun um aðgerðir stjórnvalda er rétt að geta þess að staða byggðarlagsins hefur ekki verið könnuð með ítarlegum hætti. Nauðsynlegt er að oinberar stofnanir afli sem skýrastra upplýsinga um stöðu Skeggjastaðahrepps. Byggarlagið hefur nánast einstaka stöðu vegna einhæfs atvinnulífs, þar sem að rúm 95% af unnum afla er þorskur. 
5. Áskorun
Í ljósi alls þess sem lýst er hér að fram fer sveitarstjórn Skeggjastaðahrepps fram á að úthlutun byggðakvóta til Bakkafjarðar verði eins mikil og unnt er enda stendur byggðarlagið frammi fyrir bráðri byggðaröskun vegna samdráttar í sjávarútvegi. 
Þá er sýnt að fulltrúum Skeggjastaðahreppi er nauðsynlegt að vekja athygli á ástandinu í byggðarlaginu með víðtækari hætti en með umsókn þessari um byggðakvóta. Sérstaklega er vakin athygli á sérstöðu byggðarinnar vegna þess að veiðar og vinnsla á þorski eru uppistaðan í öllum sjávarútvegi á Bakkafirði. 
F.h. Skeggjastaðahrepps
_________________________
Áki Guðmundsson oddviti

